
Аптрамансем

Кашни  кӗнекен  кунҫулӗ  хӑйне  май  сыпӑнса  пырать.  «Аптраман 
тавраш» сӑвӑлла роман пирки те ҫавнах каламалла.

1939 - 1940 ҫулсенче Петӗр Хусанкайӑн «Ухиме инке», «Инспектор», 
«Тантӑшсем»,  «Сантӑр  -  ҫӗлӗк  ҫавракан»,  «Элтиван  пичче»  ятлӑ 
сӑввисем  пичетленсе  тухнӑччӗ.  Поэт  хӑйӗн  геройӗсене  кӑшт 
кулӑшларах, вӗсен вак-тӗвек ҫитменлӗхӗсенчен тӑрӑхланӑ пекрех, анчах 
чӗрери  чӑн-чӑн  ӑшӑ  кӑмӑлпа  сӑнласа  панӑччӗ.  Поэтшӑн  кӑна  мар, 
вулакансемшӗн те ҫав ҫынсем тахҫан курнӑ, тахҫанах палланӑ «хамӑр 
ял» ҫыннисем пек туйӑнатчӗҫ. Кайрантарах ҫав сӑвӑсене поэт чӑнах та 
«Хамӑр ялтан» ятлӑ ярӑма пӗрлештерчӗ.

«Натали  кӗпе  тӗрлет»  сӑвва  та  эпир  лайӑх  астӑватпӑр.  Вӑл  тин 
асӑннӑ  сӑвӑсен  картишиех  кӗнӗччӗ  ун  чухне.  Чипер  хӗр  Натали  вӑл 
вӑхӑтра «Хамӑр ял» хӗрӗсем хушшинче нимӗнпе те ытлашши палӑрса 
тӑмастчӗ-ха.  Ялти  шкултан  вӗренсе  тухнӑскер,  вӑл  малтан  колхоз 
хирӗнче  тракторпа ӗҫленӗ,  ултан комбайн ҫӳретме вӗреннӗ,  канмалли 
кунсенче тӗрӗ тӗрленӗ, Хӗрлӗ Ҫарти каччи валли парне хатӗрленӗ.

«Натали  кӗпе  тӗрлет»  сӑвӑ,  хӑйне  уйрӑм  шӑранса  тухнӑскер, 
кайрантарах сӑвӑлла пысӑк романӑн пӗр сыпӑкӗ пулса тӑчӗ. Ҫапла вара, 
пирӗн телее,  чипер хӗр Натали тап-таса юр пек шурӑ пир ҫине ӳкере 
пуҫланӑ тӗрӗрен пурӑна киле хамӑр тӑван лптературӑра чӑннипех анлӑ 
та илемлӗ произведени пулса кайрӗ. Натали хӑй, ҫав романри йышлӑ 
геройсепчен пӗри, чи паллӑраххи пулчӗ.

Романра  кӑтартса  панӑ  ӗҫсем,  сюжет  тӗлӗшпе  илсен,  Тӑван 
ҫӗршывшӑн  пынӑ  Аслӑ  вӑрҫӑн  малтанхи  куненчен  пуҫланаҫҫӗ  те 
ҫӗнтерӳҫӗсем ҫав аслӑ вӑрҫӑран киле таврӑннӑ кунпа вӗҫленеҫҫӗ.

Ҫапла вара «Аптраман тавраш» роман вӑрҫа  вутеӗче ҫунат илнӗ 
произведени пулса тӑрать,  унӑн  геройӗсем,  вӑрҫӑ кунҫулӗ витӗр утнӑ 



май, авторӗпе пӗрлех ӳсеҫҫӗ, авторӗ те хӑйӗн геройӗсемпе пӗрлех ӳсет. 
Романа  поэт  пурӗ  13  ҫул  ҫырнӑ.  Ку  произведени  -  Хусанкай 
пултарулӑхӗнчи ҫӗнӗ тапхӑр, унӑн ӳсӗм ҫулӗнчи чи ҫӳллӗ пусӑм.

Вулакансем, пӗр-пӗр кӗнеке вуласа тухсан, час-часах: «Чӑн  пулнӑ-
ши кунти ӗҫсем?» - тесе ыйтаҫҫӗ.

Хусанкайӑн Аптраманӗ пирки те ҫавӑн пек ыйту пулма пултарать. 
Чӑваш  поэчӗ  илнӗ  пӗр  йӑх-тӗпри ҫынсем  чӑн  пурнӑҫра  Аптрамап 
хушаматлӑ  мар,  анчах  вӗсем,  чӑн-чӑн  чӑваш  ҫыннисем,  ӗлӗкхи  хӗн-
хурлӑ саманара та, ҫак иртнӗ вӑрҫӑра та, нихҫан та, нимле йывӑрлӑхра 
та  аптраман.  Поэт  пире  хӑйӗн  геройӗсем  урлӑ  тӑван  халӑхӑн 
паттӑрлӑхне,  хастарлӑхне,  ӗҫченлӗхне,  сӑпайлӑхне  кӑтартса  парать. 
Кусем  вӗсем  пӗтӗмӗшле  тӗслӗхсем-ха.  Ҫакӑнпа  пӗрлех  поэт 
Аптрамансен  йӑхӗнчи  кашни  уйрӑм ҫыннӑн  хӑйне  уйрӑм сӑн-сӑпатне, 
хӑйне уйрӑм кӑмӑлне, характерне сӑнласа кӑтартать. Ҫапла вара пирӗн 
куҫ умне хӑй йӑхӗнчен чи ватти,  Аслӑ Аптраманӗ -  Хӗветӗр,  Вӑталӑх 
Аптраман  -  Илле,  Кӗҫӗн  Аптрамансенчен  -  Герман,  Энтри, Натали, 
Палля чӗррӗн тухса тӑраҫҫӗ.  Пӗр килйышра пурӑнакан кашни ҫыннӑн 
хӑйне уйрӑм кӑмӑлӗ, хӑйне уйрӑм сӑнӗ пур. Аичах вӗсене пурне те пӗр 
пысӑк туйӑм - килйышӑн пӗр пысӑк чысӗпе хисепӗ - пӗтӗҫтерсе тӑрать: 
вӗсем - Аптрамансем.

Композици  тӗлӗшпе  «Аптраман  тавраш»  романа  хӑй  евӗрлӗ 
калӑпланӑ. Унӑн уйрӑм сыпӑкӗсем кашни хӑн тӗллӗн пурӑнма пултарнӑ 
вӑхӑтрах  пӗр-пӗринпе шалти  сюжет  йӗрӗпе  ҫыхӑнса  тӑраҫҫӗ,  пӗр 
сыпӑкри ӗҫсем, ӳсӗнсе пынӑ май,  тепӗр сыпӑка куҫаҫҫӗ.  Драмӑри пек 
ҫивӗчленсе-тӑвӑлланса  пыракан  сюжет  темӗпӗр  эпир  ӑна.  Ҫапах  та 
«Аптраман тавраш» - сюжетлӑ роман. Сюжет аталаннӑҫемӗн геройсем 
пӗр-пӗрпнпе тӗл пулаҫҫӗ, уйрӑлаҫҫӗ, татах тӗл пулаҫҫӗ, ӗҫ-пуҫ улшӑннӑ 
май, вӗсен кунҫулӗсем те, кӑмӑлӗсем те улшӑнаҫҫӗ.



Вӑрҫӑ -  хӑрушӑ копфликт.  Пӗр енче -  совет халӑхӗ,  тепӗр енче - 
фашизмӑн  хура  вӑйӗ.  Анчах  поэт  нимӗҫсем  хушшинче  этем  тивӗҫне 
йӑлтах  ҫухатман  ҫынсене  те,  вӑрҫӑ  пынӑҫем  фашизм  мухмӑрӗнчен 
урӑла пуҫланӑ ҫынсене те курма пӗлет («Пуҫласа ҫын тивӗҫин чӑн хакне 
пӗлмест-шим  ҫын?..),  тыткӑна  лекнӗ  нимӗҫ  салтакӗсем  хушшинче 
коммунистсем те тӗл пулаҫҫӗ («Икӗ нимӗҫ - ик тӗнче...»).

Поэтшӑн  чи  пахи  -  Аптрамансем.  Аптрамансен  йӑхӗ  сахал  мар 
салтак  ӳстернӗ.  Ҫак  йӑхра  хушамат  пуҫласа  яраканӗ  -  Аптраман 
Униҫӗмӗ ӗлӗк-авал салтакра  ҫирӗм пилӗк ҫул  ҫӳренӗ,  вӑл «Параппан 
патша  чухнех  аптраман  чап  илнӗ»,  теҫҫӗ.  (Параппан  патша  тесе 
Бонапарта каланӑ иккен. Аптрамансене кайрантарах «тӗрӗкпе те, япунпа 
та, нимӗҫпе те», шуррисемпе те вӑрҫма тивнӗ.

Сӑмах май каласан, автор хӑй геройӗсен ӗҫне-хӗлне кӑтартса панӑ 
чухне историлле тӗслӗхсемпе чылай ҫӗрте питех те вырӑнлӑ усӑ курать. 
Ҫук,  поэт  истори  аваллӑхне  кутӑн  чакса  каймасть,  халӑхӑн  иртнӗ 
кунҫулӗнчи  пархатарлӑ  традицийӗсене  паянхи  ӗҫсемпе  ҫыхӑнтарать, 
ҫапла  вара  хальхи  кӗрешевӗн  пӗлтерӗшне  тарӑнрах  ҫутатса  парать. 
Сӑмахран, Аптраман  Хӗветӗрӗн  Якур  хӗресӗ  те  (Георгиевский  крест) 
хальхи паттӑрсен орденӗ-семпе юнашар ӗлӗкхинчеи урӑхларах курӑнса 
каять.  Аптраман  Энтри  хӑйӗн  ҫарти  тусне,  Горький вырӑсне -  Виктор 
Басова,  кӑшт  юлташларах  тӑрӑхласа,  Мининпа  е  Пожарскипе 
танлаштарни те питӗ кӑмӑллӑ. Аптарамн Илле хӑйӗн ывӑлӗ патне «асту 
Чапаев-земляка»  тесе  ҫырни  те  нумая  пӗлтерет.  Аптраман  Герман 
аспирантпа ялти учитель тӑван халӑх историйӗ  пирки  тавлашни,  вӗсем 
Чӗмпӗр шкулне, Иван Яковлевича, Ашмарина аса илнисем пурте паянхи 
кунпа лайӑх ҫыхӑнаҫҫӗ.

Пӗтӗм  романа  шалтан  ӑшӑтса  тӑракан  чи  вайлӑ  туйӑм  вӑл  - 
ҫӗршыври халӑхсем хушшинчи туслӑхпа тӑванлӑх туйӑмӗ,  патриотизм. 



Поэт  ҫак  аслӑ  туйӑма  декларацилле  сӑмахсемпе  мар,  илемлӗ 
сӑнлӑхсемпе, витӗмлӗ детальсемпе кӑтартса парать.

Акӑ,  Аптрамансем пурӑнакан  яла  ӗлӗк  Ярмуххаль  тенӗ-мӗн.  Халӗ 
вара ку яла «Чкалов теҫҫӗ колхозне пула».

Аслӑ летчик пысӑк хисепре: 
Ывӑлсен те ҫавӑнтан вара 
Савнӑ ят Валери ытларах, 
Пӗринчен пӗри вӗсем шепрех.

Саратов  таврашӗнчи  вырӑс  колхозникӗ  Ферапонт  Петрович 
Головатый  хӑйӗн  патриотла  пысӑк  ӗҫне  пуҫарсан,  вӑрҫӑ  вӑхӑтӗнче 
колхоз  председательне  суйланӑ  Аптраман  Илле  халӑх  укҫипе  илнӗ 
самолета Валерий Чкалов ятне пама сӗнет.

Вырӑс  халӑхӗпе  чӑваш  халӑхӑн  туслӑхӗ  мӗн  тери  ҫирӗп  пулни 
Аптраман Энтрипе Виктор Басов сӑнарӗсенче уйрӑмах витӗмлӗ курӑнса 
тӑрать. Вӗсен пӗтӗм пурнӑҫӗ, ӗҫӗ, савӑнӑҫӗ, хуйхи-суйхи  пӗрле.  Вӑрҫӑ 
пӗтсен те, Аптраман Энтри вырӑс тусне - Виктор Басова хӑйсен тӑван 
ялне  хӑнана  илсе  каятъ.  Ҫак  икӗ  халӑх  ывӑлӗн  сӑнарӗсем  вулакана 
чӑннипех  те  пӗтӗм  чун-чӗререн  хавас-лантараҫҫӗ.  Ҫакӑн  пек  туслӑха 
пула пирӗп совет халӑхӗ тӑшмана ҫӗнтерчӗ, малашне те ҫӗнтерӗ!

Малта пыракан вырӑс кулътурипе чӑваш халӑхӗн ҫамрӑк культури 
пӗр-пӗринпе таччӑн ҫыхӑнса ӳсни геройсен сӑнарӗсенче кӑна мар, пӗтӗм 
роман кӗввинче те, сӑвӑ техникинче те сисӗнсе тӑрать. Хусанкай - сӑвӑ 
ӑсти.

Акӑ, сӑмахран, «Пӗрремӗш кун» сыпӑкра Натали хӑйӗн асламӑшӗпе 
-  Сӑпани  кинемейпе  калаҫать,  унран  ӗлӗкхи  йӑласем  ҫинчен  ыйтса 
пӗлет.  Ку  сцена  таҫтан  аякран  «Онегинри»  Татьяна  хӑйӗн  нянипе 
калаҫнисене аса илтерет.  Аякран кӑна. Поэт ҫак сыпӑка ытла та ӑста 
ҫырнӑ.  Кунта  «Нарспин»  силлабикӑлла  сӑввисемпе  Пушкин  ямбӗсем, 



пӗр-пӗринпе ылмашнӑ пек, питӗ хитре ылмашӑнса пыраҫҫӗ. Ҫавӑн пекех 
ҫӗнӗ ӗмӗрти чӑваш  хӗрӗ  Натали те  кӑмӑл-туйӑм тарӑнӑшӗ,  сӑн-сӑпат 
илемӗ тӗлӗшӗнчен  Пушкинӑн  Татьянипе  ӑмӑртнӑн туйӑнать.  Ӗҫ 
тӗлӗшӗнчен паттӑрлӑхпа хастарлӑх тӗлӗшӗнчен вара хальхи хӗр хӑйӗн 
авалхи тантӑшӗнчен танлаштарма ҫук ҫӳлте тӑрать.

Поэтӑн та, вулаканшӑн та Натали сӑнарӗ - чи юратнӑ сӑнар. Романа 
вӑл чи ырӑ, чи таса туйӑмсемпе ҫӗклентерет. Чӑн та, Наталин юратӑвӗ 
хӑрушӑ  вӑрҫа  пула  питӗ  телейсӗррӗн  татӑлать.  Савнӑ  ҫыннӑн  чӗре 
таппине тӗлӗкри пек кӑна илтсе юлма ӗлкӗрет. Анчах вӑл, хӑйӗн хуйхи-
суйхине пусарса,  пӗчӗк  ачине  ҫывӑрттарнӑ чухне юрланӑ сӑпка юрри 
вулаканӑн чӗрине ҫӗнӗ шан-чӑкпа хаваслантарать:

Сӗм вӑрманӗ каш та каш, 
Сулхӑн ҫилӗ ваш та ваш. 
Эс ан ҫуйӑх, ан ҫухраш, 
Ҫывӑр, пӗчӗкҫӗ чӑваш! 
Урупа ан тапкалаш, 
Аллупа ан ҫапкалаш, 
Аннӳпе эс ан тавлаш. 
Ҫывӑр, Апграман тавраш!

Романри  ытти  сӑнарсенчен  колхоз  председателӗ  -  коммунист 
Самаев, унӑн хӗрӗ Верук, Петӗр Сумбай, унӑн амӑшӗ Варвари инке асра 
юлаҫҫӗ.

Эпир кунта вак-тӗвек шӑйрӑксем, сӑвӑ йӗркисенчи хӑшпӗр кӑлтӑксем 
пирки чарӑнса тӑмӑпӑр. Вӗсем сайра хутра тӗл пулкалаҫҫӗ.

Пирӗн кӑштах Аптраман Герман сӑнарӗ пирки сӑмахласа пӑхмалли 
пур.  Герман -  нумай вӗреннӗ ҫын,  историк.  Вӑл тӑван халӑхӑн  иртнӗ 
кунҫулӗ ҫинчен те,  пуласси ҫинчен те нумай калаҫать.  Ку  калаҫусене 
вырӑнсӑр  теме  ҫук.  Анчах  эпир,  ытти  Аптрамансемпе  танлаштарсан, 
Германӑн  чӗрӗ  сӑн-сӑпатне  сахалрах  куратпӑр  тата  уншӑн  ытларах 



автор калаҫнӑ пек туйӑнать. Ку - хӑйне кура ҫитменлӗх. Хӑш чух Герман 
тӗресех те калаҫмасть.

Романӑн  «Сывлӑш ҫавӑрни» ятлӑ сыпӑкӗнче П.  Хусанкай,  яланхи 
пекех, критиксене ятласа илет. Чӑн та, пирӗн литература критикин  ӗҫӗ 
япӑх.  Поэт  каларӑш,  ӑс  вӗрентекенсем  нумай,  хӑшпӗрисем  ӑнӑҫлах 
критиклеймеҫҫӗ. Анчах ҫакна манмалла мар: пирӗп парти критики пур. 
Парти  критики  Хусанкая  хӑй  вӑхӑтӗнче  чылаях  пысӑк  йӑнӑшсене 
тӳрлетме  пулӑшрӗ.  Парти  критики  пулӑшнипе  ӗнтӗ  Хусанкай  тӑван 
поэзин аслӑ ҫулӗ ҫине тухрӗ. Ҫакна эпир  «Аптраман  тавраш» романра 
уйрӑмах  лайӑх  куратпӑр.  Романӑн  «Коммунистсем  тесе  хисеплӗр» 
сыпӑкӗнче поэт Коммунистсен партийӗн хӑвачӗ ҫипчен чӗререн тухакан 
сӑмахсемпе ҫырать.

«Аптраман  тавраш»  -  совет  халӑхӗн  Аслӑ  вӑрҫӑ  вӑхӑтӗнчи 
паттӑрлӑхне,  фронтпа  тыл  пӗрлӗхпе,  ҫӗршыври  тӑванла  халӑхсен 
туслӑхне ӗнентермелле  сӑнлӑхсемпе  кӑтартса  паракан  роман.  Вӑл 
хӑйӗн пӗтӗм шалти вӑй-хӑвачӗпе пурнӑҫ чӑнлӑхӗ ҫинче,  социализмла 
реализм принципӗсем ҫинче никӗсленсе тӑрать. Вӑл - поэтшӑн кӑна мар, 
пирӗн чӑваш литературишӗн кӑна та мар, пӗтӗм совет литературишӗн те 
пысӑк  ҫӗнтерӳ.  Вырӑсла  куҫарнӑ  хыҫҫӑн  ӑна  пирӗн  ҫӗршыври нумай-
нумай ҫын вулама тытӑнӗ.

Лайӑх кӗнеке пирки ҫапла ҫеҫ калас килет.

1957.


